
ᐊᐅᓚᑦᑎᔨᓂᙶᖅᑐᑦ ᓇᐃᓈᖅᓯᔪᑦ 

 

ᑎᔾᔭᓕᐅᑉ ᑐᒃᑐᖏᑦ ᓇᐹᖅᑐᖃᙱᑦᑐᒥᐅᑕᑦ (Rangifer tarandus groenlandicus) ᑕᒡᔪᐊᓲᑦ 

ᐊᕐᕌᒍᑕᒫᑦ ᓄᓇᕗᒻᒧᑦ ᐅᑭᐅᒃᑯᑦ ᓴᔅᑳᑦᓱᐋᓐ ᐅᐊᖕᓇᖓᓃᓚᐅᖅᖢᑎᒃ ᐊᒻᒪ ᓄᓇᑦᓯᐊᑉ ᓂᒋᖅ 

ᑲᓇᖕᓇᖅᐸᓯᐊᓃᓚᐅᖅᖢᑎᒃ.  ᐅᓄᕐᓂᖏᑦ ᒥᒃᓴᐅᑦᑎᓯᒪᔪᑦ ᑖᒃᑯᐊ ᑐᒃᑐᐃᑦ 

ᐅᓄᕈᓐᓃᖅᐹᓪᓕᕐᓂᖏᓐᓂᒃ           276 000−ᖏᓐᓃᓚᐅᖅᓯᒪᔪᑦ 1994 

136,608−ᖏᓐᓃᓐᓇᓱᒋᔭᐅᓕᖅᖢᑎᒃ 2011−ᒥ.  ᑕᐃᒪᙵᑦ 2011−ᖑᓚᐅᖅᑎᓪᓗᒍ, 

ᖃᐅᔨᓴᖅᑕᐅᓚᐅᖅᓯᒪᕗᑦ 2013-ᒥ ᐊᒻᒪ 2016−ᒥ ᓇᓗᓇᐃᖅᓯᓚᐅᕐᒥᔪᑦ 

ᐅᓄᕈᓐᓃᖅᐹᓪᓕᕐᓂᖏᓐᓂᒃ ᑐᒃᑐᐊᓘᕙᓚᐅᖅᑐᑦ ᑎᔾᔭᓕᐅᑉ ᑐᒃᑐᖏᑦ.  ᖃᓄᐃᓕᖓᓕᕐᓂᕆᔭᖏᑦ 

ᑖᒃᑯᐊ ᖃᐅᔨᓴᖅᑕᐅᓯᒪᔪᑦ ᐊᑐᐃᓐᓇᕈᖅᑎᑦᑎᕗᑦ ᐊᔭᐅᖅᓯᔾᔪᑎᓂᒃ ᓄᑖᙳᕆᐊᖅᓯᒪᔪᒧᑦ 

ᒥᒃᓴᐅᑦᑎᓯᒪᔪᓂᒃ ᑎᔾᔭᓕᐅᑉ ᑐᒃᑐᖏᑦ ᐅᓄᕐᓂᖏᓐᓂᒃ 2018−ᒥ.  ᑲᖏᖔᖓᓄᑦ 

ᑕᒡᔪᐊᖔᓕᓚᐅᕐᒪᑕ ᑎᔾᔭᕕᐅᑉ ᑐᒃᑐᖏᑦ ᓄᕐᕆᐅᕐᓂᕆᔭᖏᑦ ᐃᓗᐃᓪᓕᕐᒥ ᖃᐅᔨᔭᐅᓚᐅᕐᒥᔪᑦ.  

ᐃᓗᐃᓪᓕᖅ ᑐᒃᑐᖃᕐᕕᐅᖕᒥᖕᒪᑦ ᐊᕼᐃᐊᕐᒥᐅᑦ ᑐᒃᑐᖏᓐᓂᒃ, ᖃᐅᔨᓴᖅᑕᐅᔪᑦ ᑕᐃᔅᓱᒪᓂᓂ 

ᖁᖓᓯᕈᖅᑕᐅᖃᑦᑕᓚᐅᖅᑐᑦ ᑕᑯᒃᓴᐅᑎᑦᑎᓚᐅᖅᐳᑦ ᑎᔾᔭᓕᐅᑉ ᑐᒃᑐᖏᑦ ᐅᓄᕐᓂᖅᓴᐅᓂᖏᓐᓂᒃ 

ᐊᕼᐃᐊᕐᒥᐅᑦ ᑐᒃᑐᖏᓐᓂᒃ ᐊᒻᒪ ᑲᖏᖔᖓᓂ ᐃᓗᐃᓕᕐᒥ ᑐᒃᑐᖏᓐᓂᒃ (ᐅᒃᑯᓯᒃᓴᓕᒃ ᐊᒻᒪ 

Lorillard−ᒥ).   

 

ᔫᓂ 2018-ᒥ, ᒥᒃᓴᐅᑦᑎᓚᐅᖅᐳᒍᑦ ᐅᓄᕐᓂᕆᔭᖏᓐᓂᒃ ᑎᔾᔭᓕᐅᑉ ᑐᒃᑐᖏᓐᓂᒃ 

ᓇᐹᖅᑐᖃᙱᑦᑐᒥᐅᑕᑦ ᒪᓕᒃᖢᒋᑦ ᒥᒃᓴᐅᑦᑎᓯᒪᔪᑦ ᓈᓴᐅᑎᑦ ᓄᕐᕆᐅᖅᑐᓂᒃ ᐊᒻᒪ ᓄᕐᕋᐃᑦᑐᓂᒃ 

ᑐᒃᑐᓂᒃ ᑐᒃᑐᐃᑦ ᐊᕐᕌᒍᑕᒫᑦ ᓄᕐᕆᐅᕐᕕᒋᓲᖏᓐᓂᒃ.  ᑎᔾᔭᓕᐅᑉ ᑐᒃᑐᖏᑦ ᐊᕐᕌᒍᑕᒫᑦ 

ᓄᕐᕆᐅᕐᕕᒋᓲᖏᑦ Queen Maud Gulf ᓯᒡᔭᖓᒍᑦ ᐅᒃᑯᓯᒃᓴᓕᒃ ᐃᑎᓐᓈᕐᔪᒃ ᑲᓇᖕᓇᖅᐸᓯᐊᑕ 

ᓯᒡᔭᖓᒍᑦ.  ᖃᐅᔨᓴᒃᑲᓐᓂᓚᐅᖅᐸᕗᑦ 2011−ᒥ ᒥᒃᓴᐅᓴᓚᐅᖅᓯᒪᔭᕗᑦ ᐃᓚᓕᐅᑎᔪᒪᓪᓗᒋᑦ 

ᐃᓗᐃᓕᕐᒦᑦᑐᑦ ᑐᙵᕕᒋᓪᓗᒋᑦ ᓄᑖᙳᕆᐊᖅᓯᒪᔪᑦ ᑐᑭᓯᒋᐊᒐᒃᓴᑦ ᑲᑎᖅᓱᖅᑕᐅᓂᑯᑦ 

ᖁᖓᓯᕈᓯᖅᑕᐅᓯᒪᔪᓂᒃ ᑎᔾᔭᓕᐅᑉ ᑐᒃᑐᖏᑦᑕ ᑕᒡᔪᐊᖅᐸᓪᓕᐊᔪᓂᒃ 2011 ᐊᒻᒪ 2018 

ᐊᑯᓐᓂᖓᓂ. 

 

ᖃᐅᔨᓴᓚᐅᕆᕗᒍᑦ ᔫᓂ 2011-ᒥ ᐊᒻᒪ 2018-ᒥ ᐅᓄᕐᓂᑦ ᖃᐅᔨᓴᖅᖢᑎᒍᑦ ᑕᓪᓕᒪᓂᒃ 

ᐊᔾᔨᒌᙱᑦᑐᓂᒃ ᖃᐅᔨᓴᕈᑎᖃᖅᖢᑕ, ᖁᖓᓯᕈᖅᓱᐃᓪᓗᑕ, ᖃᐅᔨᓴᒃᑲᓐᓂᖅᖢᑎᒍᑦ, ᐅᓄᕐᓂᖏᑦ 

ᖃᐅᔨᓴᖅᖢᑎᒍᑦ, ᐃᕐᓂᐅᕐᕕᖏᑦ ᖃᐅᔨᓴᖅᖢᑎᒍᑦ, ᐊᒻᒪ ᐅᑭᐊᒃᓵᒃᑯᑦ ᖃᓄᐃᓕᖓᖕᒪᖔᑕ 

ᖃᐅᔨᓴᖅᖢᑎᒍᑦ.  ᖃᖓᑕᓲᕋᓛᒃᑯᑦ ᑭᑉᐹᕆᒃᓯᓕᖅᓯᒪᔪᒃᑯᑦ ᖃᐅᔨᓴᓚᐅᖅᐳᒍᑦ 

ᖃᐅᔨᓴᒃᑲᓐᓂᖅᑕᑦᑎᓐᓂ ᐋᖅᑭᒃᓱᕋᓱᒃᖢᑎᒍᑦ ᖃᐅᔨᓴᕐᕕᐅᓂᐊᖅᑐᖅ ᑐᒃᑐᐃᑦ ᐅᓄᕐᓂᖏᑦ 

ᒪᓕᒃᖢᒋᑦ.  ᖃᐅᔨᓴᒃᑲᓐᓂᐊᓂᒃᑲᑦᑎᒍᑦ, ᖃᖓᑕᓲᕋᓛᒃᑯᑦ ᐋᖅᑭᒃᓱᐃᓚᐅᖅᐳᒍᑦ 

ᑭᑉᐹᕆᒃᓯᓕᖅᓱᖅᖢᑎᒍᑦ ᑕᑯᒃᓴᐅᔪᒃᑯᑦ ᖃᐅᔨᓴᕈᑎᒃᓴᑦ ᒥᒃᓴᐅᑦᑐᒪᓪᓗᑎᒍᑦ ᐅᓄᕐᓂᖏᑦ ᐃᓐᓇᐃᑦ 

ᐊᒻᒪ ᑎᕿᑐᕋᐃᑦ ᐊᕐᓇᐅᓂᖏᑦ ᐊᒻᒪ ᓄᕐᕆᐅᖅᑐᑦ ᑎᔾᔭᓕᐅᑉ ᑐᒃᑐᖏᓐᓂᒃ ᐊᕐᕌᒍᑕᒫᑦ 

ᓄᕐᕆᐅᕐᕕᐅᓲᓂᒃ.  ᖃᐅᔨᓴᖅᑎᓪᓗᑕ ᓴᓇᔨᑕᖃᓚᐅᖅᐳᖅ ᑕᑎᒋᔭᐅᔪᓂᒃ ᒪᕐᕉᓪᓗᑎᒃ 

ᖁᙱᐊᖅᑎᓂᒃ, ᐋᖅᑭᒃᑕᐅᓂᑯᓂᒃ 2011−ᒥ ᐅᓄᕐᓂᖏᑦ ᖃᐅᔨᓴᖅᑕᐅᑎᓪᓗᒋᑦ, 

ᖃᐅᔨᔭᐅᓇᓱᒃᑐᓪᓗ ᑲᒪᒋᔭᐅᓪᓗᑎᒃ ᒥᒃᓴᐅᑦᑎᓪᓗᑎᒃ ᖃᔅᓯᐅᓂᖏᓐᓂᒃ ᐃᓐᓇᐃᑦ ᐊᒻᒪ 

ᑎᕿᑐᕋᐃᑦ ᓄᕐᕆᐅᓕᖅᑎᓪᓗᒋᑦ.   ᐊᒻᒪᓗ, ᓈᓴᐃᖃᑦᑕᓚᐅᖅᑐᒍᑦ ᑕᒪᐃᓐᓂᒃ ᖃᐅᔨᓴᕈᑎᓂᒃ 

ᐊᑐᖅᖢᑕ ᐊᒻᒪ ᐱᔭᕆᑐᓂᖅᓴᓂᒃ ᓇᐃᓴᕈᑎᓂᒃ ᐊᑐᖅᖢᑕ ᐊᕐᓇᓄᑦ ᓄᕐᕆᐅᖅᑐᓄᑦ ᐊᑐᓂ 

ᐊᕕᒃᑐᖅᓯᒪᔪᓂ ᑐᒃᑐᓂ.  ᑐᒃᑐᐃᑦ ᐊᕐᓇᐅᓂᖏᑦ ᖃᔅᓯᐅᖕᒪᖔᑕ ᖃᐅᔨᔪᒪᒍᑦᑎᒍᑦ, ᓄᕐᕆᐅᖅᑐᑦ, 

ᐸᖕᓃᑦ, ᐊᒻᒪ ᑕᒪᕐᒥᒃ ᐃᓐᓇᐅᓕᖅᑐᑦ ᐊᒻᒪ ᑎᕿᑐᕋᐃᑦ ᑐᒃᑐᐃᑦ ᖃᐅᔨᓴᕐᕕᐅᔪᒥ, 

ᖃᔅᓯᐅᓇᓱᒋᔭᐅᓂᖏᑦ ᐃᓐᓇᐃᑦ ᑐᒃᑐᐃᑦ (> ᓄᕐᕋᕕᓃᑦ) ᖃᐅᔨᓴᕐᕕᐅᔪᓕᒫᓂᒃ ᓈᓴᐅᑎᑦ 

ᑲᑎᖅᓱᖅᑕᐅᓚᐅᖅᐳᑦ ᐊᕐᓇᐅᓂᖏᑦ/ᐊᖑᑕᐅᓂᖏᑦ ᒪᓕᒃᑕᐅᓪᓗᑎᒃ ᐅᑭᐅᖏᓪᓗ ᒪᓕᒃᑕᐅᓪᓗᑎᒃ 

ᒥᒃᓴᐅᓴᒃᑕᐅᓪᓗᑎᒃ ᖃᐅᔨᓴᖅᑕᐅᑎᓪᓗᒋᑦ.  ᑭᖑᓪᓕᖅᐹᒥ, ᑲᑎᒪᔮᖅᑐᑦ ᖃᔅᓯᐅᓇᓱᒋᔭᐅᓂᖏᑦ 

ᐋᖅᑭᒃᑕᐅᓕᓚᐅᖅᐳᑦ ᐊᕐᓇᐅᓂᖏᑦ/ᐊᖑᑕᐅᓂᖏᑦ ᒪᓕᒃᑕᐅᓪᓗᑎᒃ, ᓇᓗᓇᐃᖅᑕᐅᓪᓗᑎᒃ 

ᐅᑭᐊᒃᓵᒃᑯᑦ ᖃᓄᐃᓕᖓᓂᖏᑦ ᖃᐅᔨᓴᖅᑕᐅᓪᓗᑎᒃ.  

 

ᔫᓂ 2018−ᒥ ᐅᓄᕐᓂᖏᑦ ᖃᐅᔨᓴᖅᑕᐅᓪᓗᑎᒃ, ᐃᓚᓕᐅᔾᔭᐅᓪᓗᑎᒡᓗ ᐃᓗᐃᓕᕐᒦᑦᑐᑦ, 

ᑕᑯᒃᓴᕈᓚᐅᖅᐳᑦ ᓄᕐᕆᐅᖅᑐᑦ ᒥᒃᓴᐅᓴᒃᑕᐅᓪᓗᑎᒃ 48,977 (SE = 2600.9; CV = 0.053) 

ᐊᒻᒪ ᑲᑎᖦᖢᒋᑦ ᐊᕐᓇᓪᓗᐃᑦ ᒥᒃᓴᐅᓴᒃᑕᐅᓪᓗᑎᒃ 61,070 (ᒥᒃᓴᐅᑦᑎᓯᒪᙱᑦᑐᑦ (SE) = 2887.8; 

ᐅᓄᕐᓂᖏᑦ ᐊᔾᔨᒌᙱᑦᑐᑦ (CV) = 0.047).  ᑭᖑᓪᓕᖅᐹᒥ ᐋᖅᑭᒃᑕᐅᓚᐅᖅᑐᑦ ᔫᓂ 2018−ᒥ 

ᑲᑎᒪᔮᖅᑐᑦ ᒥᒃᓴᐅᓴᒃᑕᐅᓪᓗᑎᒃ, ᒪᓕᒃᑕᐅᓪᓗᑎ ᐊᕐᓇᓪᓗᐃᑦ ᑲᑎᒪᔮᖅᑐᓂᒃ, ᐃᒪᓐᓇ 

ᐅᓄᖅᑎᒋᓚᐅᖅᐳᑦ 103,372 (SE = 5109.3; CV = 0.049).  

 

ᖃᐅᔨᓴᖅᑕᐅᓚᐅᖅᑐᑦ ᑭᖑᓂᐊᒍᑦ ᖁᖓᓯᕈᖅᑕᐅᓯᒪᔪᑦ ᓇᒧᙵᖅᐸᓪᓕᐊᓂᖏᑦ ᖃᐅᔨᓴᕈᑎᒃᑯᑦ, 

ᖃᐅᔨᓴᒃᑲᓐᓂᓚᐅᖅᐸᕗᑦ ᔫᓂ 2011−ᒥ ᖃᓄᐃᓕᖓᓕᕐᓂᖏᑦ ᐃᓚᓕᐅᑎᓪᓗᑎᒍᑦ 

ᐃᓗᐃᓕᕐᒦᑦᑐᑦ ᐅᓄᕐᓂᖏᑦ ᐋᖅᑭᒃᖢᑎᒍᑦ ᑐᙵᕕᒋᓪᓗᑎᒍᑦ ᖃᐅᔨᔭᐅᕙᓪᓕᐊᓕᓵᖅᑐᑦ ᑎᔾᔭᓕᐅᑉ 

ᑐᒃᑐᖏᑦ 2011-ᒥ −ᒧᑦ, ᑕᑯᒃᓴᐅᑎᑦᑎᓚᐅᖅᐳᑦ ᑲᑎᙵᓂᖅᓴᐅᓂᖏᓐᓂᒃ ᐃᓗᐃᓕᕐᒥ ᑐᒃᑐᐃᑦ 

NEM ᑐᒃᑐᓂᒃ.  ᖃᐅᔨᓴᖅᑕᐅᒃᑲᓐᓂᖅᑐᑦ ᔫᓂ 2011−ᒥ ᑕᑯᒃᓴᐅᑎᑦᑎᓚᐅᖅᐳᑦ 

ᐊᓯᔾᔨᖅᓯᒪᓕᕐᓂᖏᓐᓂᒃ ᓄᕐᕆᐅᖅᑐᑦ ᐅᓄᕐᓂᖏᑦ ᒥᒃᓴᐅᑦᑎᓯᒪᔪᓂᒃ 52,834−ᒥ (SE = 

2638.0; CV = 0.05) ᐃᓚᓕᐅᔾᔭᐅᙱᖦᖢᑎᒃ ᐃᓗᐃᓕᕐᒥ ᑐᒃᑐᐃᑦ, 67,414-ᒧᑦ (SE = 

3250.5; CV = 0.048) ᐃᓗᐃᓕᕐᒥ ᑐᒃᑐᐃᑦ ᐃᓚᓕᐅᔾᔭᐅᑎᓪᓗᒋᑦ.  ᐊᔾᔨᐸᓗᐊᑦᑕᐅᖅ, 

ᒥᒃᓴᐅᑦᑎᓯᒪᔪᑦ ᐊᕐᓇᓪᓗᐃᑦ ᐊᓯᔾᔨᓚᐅᕐᒥᔪᑦ 62, 620-ᒥ (SE = 2936.3; CV - 0.047) 

80,705-ᒧᑦ (SE -3724.3; CV = 0.046).  ᑭᖑᓪᓕᖅᐹᒥ ᐋᖅᑭᒃᑕᐅᔪᑦ ᑲᑎᒪᔮᖅᑐᓂᒃ 

ᒪᓕᒃᑕᐅᓪᓗᑎᒃ ᐊᕐᓇᓪᓗᐃᑦ ᓇᓗᓇᐃᖅᑕᐅᔪᑦ ᐅᑭᐊᒃᓵᒃᑯᑦ ᖃᓄᐃᓕᖓᓂᖏᑦ 

ᖃᐅᔨᓴᖅᑕᐅᔾᔪᑎᑦ, ᐊᓯᔾᔨᓚᐅᖅᐳᑦ 105,995−ᒥ (SE = 5199.0; CV = 0.049) 136,608-ᒧᑦ 

(SE = 6603.3; CV = 0.048) ᐃᓚᓕᐅᑎᓯᒪᓪᓗᑎᒃ ᐃᓗᐃᓕᕐᒥ ᑐᒃᑐᖏᑦ.  ᔫᓂ 2018−ᒥ 

ᒥᒃᓴᐅᓴᓚᐅᖅᑕᕗᑦ ᐊᒻᒪ ᐋᖅᑭᒋᐊᓚᐅᖅᑕᕗᑦ 2011−ᒥ ᒥᒃᓴᐅᓴᒃᑕᐅᔪᑦ ᐃᒪᐃᓐᓇᓱᒋᓐᓈᕗᑦ 

ᐊᕐᕌᒍᑕᒫᑦ ᐅᓄᕈᓐᓃᖅᐸᓪᓕᐊᓇᓱᒋᔭᐅᓪᓗᑎᒃ ᔫᓂ 2011−ᒥ ᔫᓂ 2018−ᒧᑦ 4 ᐊᒻᒪ 5% 

ᐊᑯᓐᓂᖓᓂ.  ᖃᐅᔨᓴᓚᐅᕐᒥᔪᒍᑦ ᐅᔾᔨᕐᓇᕐᓂᖏᓐᓂᒃ ᖁᙱᐊᖅᑕᐅᓂᒃᑯᑦ 

ᐅᓄᕈᓐᓃᖅᐹᓪᓕᖅᑐᓂᒃ.  ᐊᕐᓇᓪᓗᐃᑦ ᐅᓄᕈᓐᓃᖅᐹᓪᓕᖅᑐᑦ, ᐊᓯᔾᔨᕐᓂᖅᐹᖅ 

ᖃᐅᔨᓴᖃᑦᑕᖅᓯᒪᔭᑦᑎᓐᓂ, ᑕᑯᒃᓴᐅᑎᑦᑎᓚᐅᖅᐳᖅ ᒥᒃᓴᐅᓴᒃᑕᐅᔪᑦ ᐅᔾᔨᕐᓇᕐᓂᖏᑦ, 

ᓇᓗᓇᐃᖅᑕᐅᓪᓗᓂ ᐅᓄᕈᓐᓃᖅᐸᓪᓕᐊᑐᐃᓐᓇᕐᓂᖏᓐᓂᒃ ᑎᔾᔭᓕᐅᑉ ᑐᒃᑐᖏᑦ. 

 

 

 

 

ᐅᖃᐅᓯᐅᓪᓗᐊᑕᖅᑐᖅ: ᓂᕐᕆᐅᕐᕕᖕᒥ ᑕᑯᒃᓴᐅᔪᑦ ᖃᐅᔨᓴᖅᑕᐅᔪᑦ, ᑐᒃᑐᐃᑦ ᓄᕐᕆᐅᕐᕕᖏᑦ, 

ᕿᑎᕐᒥᐅᓂ, ᒪᕐᕉᖕᓂ ᖁᙱᐊᖅᑎᖃᖅᖢᑎᒃ, ᑎᔾᔭᓕᐅᑉ ᑐᒃᑐᖏᑦ ᓇᐹᖅᑐᖃᙱᑦᑐᒥᐅᑕᑦ, 

ᐊᕼᐃᐊᕐᒥᐅᑕᑦ ᑐᒃᑐᐃᑦ, ᐅᐊᖕᓇᐅᑉ ᑲᖏᖔᖓᓂ ᐃᓗᐃᓕᕐᒥ ᑐᒃᑐᐃᑦ, Queen Maud Gulf-ᒥ 

ᑐᒃᑐᖏᑦ, ᐃᓗᐃᓕᕐᒥᐅᑕᑦ, ᓄᓇᕗᒻᒥ, Rangifer tarandus groenlandicus, ᐅᓄᕐᓂᖏᑦ, 

ᑐᒃᑐᐃᑦ ᐅᓄᕈᓐᓃᖅᐹᓪᓕᖅᑐᑦ. 

 


